
					ఈ పుట అచ్చుదిద్దబడ్డది

కాన నారామునిఁ గని సీత నిచ్చి - దానవనాథ! మోదంబున నుండు”

మనవుడు రావణుం డామాట లెల్ల - విన నింపుగాక గ్రొవ్వినరోష మెత్తి

"దేవగంధర్వు లెత్తిన నైన సీత - నే విడుతునె యేల యీపందతనము?

మిమ్ముఁ గోతులు పట్టి మెదిచిన మీరు - బమ్మర వోవుచుఁ బఱతెంచినారు1470

వలవ దోడకుఁడు దుర్వారులై మిమ్ము - దలఁచి కోఁతులు రారు దాడిమై వెనుక"

నని ధీరుఁడై పల్కి యారావణుండు - చని తనతో శుకసారణు ల్నడువ

మిక్కిలిపొడ వైన మేడపై నెక్కి - యక్కపిబలముల నంతయుఁ జూచి

యచ్చెరువంది తా ననియె వారలకు - “నీచందమున నున్న యీసేనలోన

నెవ్వఁడు ముంగల నేపారి నడుచు? - నెవ్వఁ డెవ్వఁడు వెన్క నేమఱకుండు?

నెవ్వఁడు శూరుఁ? డిం దెవ్వఁడు వలఁతి? - యెవ్వనిమాట లయ్యినసూతి సేయు?

నెవ్వనితో రాముఁ డిష్టంబు పలుకు? - నెవ్వనిచే సేన యేపారియుండు?

నెవ్వరు రేపగ లీసేనఁ గాతు? రెవ్వరు సామంతు లీసేనలోన?

నెవ్వఁడు సుగ్రీవుఁ? డెవ్వఁడు రాము? - డెవ్వఁడు లక్ష్మణుం? డేరూపువాఁడు?

చూపుఁ డేర్పడ మీరు చూచితి రేని - కోపింప నే వారిగుణములు విన్న"
1480

ననవుడు సారణుఁ డారావణునకు- వినుపింపఁ దొణఁగెఁ బ్రవీణత మెఱసి

"దేవ పుళిందానదీతీరవర్తి - పావకసుతుఁ డైన ప్రబలుఁ డీధాత్రి,

వీఁడె యీలంకెల్ల వెసఁ బెల్లగిల్లఁ - బోడిమి నార్పులు బొబ్బలు చెలఁగఁ




రావణునకు శుకసారణులు కపిపుంగవులఁ దెలుపుట


గురుతరకపినాయకులు లక్షగొలువ - దరుచరసేనముందఱ నున్నవాఁడు;

అలఘుసత్వుఁడు నీలుఁ డనువాఁడు దేవ - జలజాప్తసుతునకు సైన్యపాలకుఁడు;

వీకతో దిక్కులు వెసఁ బెల్లగిల్ల - దోఁకఁ దాటించుచు దుర్దమవృత్తి

వెఱగందఁ జేయుచు వేయుపద్మములు - మఱి నూఱుసంఖ్యలు మర్కటోత్తములు

బలవంతు లగువారు బలసి త న్గొలువ - గొలు వున్నవాఁ డొక్కకొండయుఁ బోలె

వాలినందనుఁ డల్ల వాఁడె యంగదుఁడు - వాలికంటెను బలవంతుఁడు వీఁడు

అడరంగ నాచందనాద్రివల్లభుఁడు - కడుఁబ్రసిద్ధుఁడు విశ్వకర్మనందనుఁడు
1490

విను ప్లవంగంబులు వేయుఁ గోటులును - నెనుబదిలక్షలు నేపారి కొలువ

ఘన మైనసేతువుఁ గడఁకతోఁ గట్టి - వనచరసేన నవ్వలికి దాఁటించి

వ్రాలిననలుఁడు పో వాఁడు దైత్యేంద్ర - వాలినందనున కవ్వల నున్నవాఁడు

తరుచరయూథముల్ తనుఁ బెక్కు గొలువ - సురలోకకంటక సుతరుఁ డన్వాఁడు

తనసేనతోఁగూడ తా నొక్కరుండు - మనలంక సాధింప మండుచున్నాఁడు

రజనీచరాధీశ! రమణీయకాంతి - రజతాద్రిఁ బోలుచు రవిపుత్రునెదుర

బలముల నన్నింటిఁ బరిపాటిఁ దీర్చు - వలఁతి యాశ్వేతుఁ డన్వానరుఁ జూడు

"https://te.wikisource.org/w/index.php?title=పుట:Ranganatha_Ramayanamu.pdf/333&oldid=430502" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 1 ఫిబ్రవరి 2024న 20:50కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

